
NUM-CONSULTA: V0005-22 

ÓRGANO: SECRETARÍA XERAL TÉCNICA E DO PATRIMONIO 

DATA DE SAÍDA: 29.06.2022 

NORMATIVA: 

Artigo 5. Nove do texto refundido das disposicións legais da Comunidade 

Autónoma de Galicia en materia de tributos cedidos polo Estado, aprobado 

polo Decreto lexislativo 1/2011, do 28 de xullo (en diante TRTCG). 

DESCRICIÓN-FEITOS: 

A consultante participou na constitución dunha Sociedade Cooperativa 

Galega, constituída a finais de 2020, para o cal desembolsou no momento da 

constitución o 25% da achega obrigatoria, mentres o 75% restante e o 100% 

da achega voluntaria achegouse en abril de 2021. Informa de que a cooperativa 

conta cunha traballadora a tempo parcial desde o inicio da actividade e outro 

traballador a xornada completa desde xullo de 2021. 

CUESTIÓN FORMULADA:  

Posibilidade de aplicar a dedución por investimento na adquisición de accións 

ou participacións sociais en entidades novas ou de recente creación, regulada 

no artigo 5. Nove do texto refundido das disposicións legais da Comunidade 

Autónoma de Galicia en materia de tributos cedidos polo Estado, aprobado 

polo Decreto lexislativo 1/2011, do 28 de xullo (TRTCG), no exercicio 2020, no 

exercicio 2021, ou en ambos, de acordo aos desembolsos realizados en cada 

ano. 

CONTESTACIÓN COMPLETA: 

En virtude das competencias atribuídas polo apartado 2.3 do artigo 5 do 

Decreto 113/2022, do 16 de xuño, polo que se establece a estrutura orgánica da 

Consellería de  Facenda e Administración Pública, indícolle que a súa consulta 

está relacionada coas seguintes disposicións legais: 

1. Artigo 5. Nove do texto refundido das disposicións legais da Comunidade 

Autónoma de Galicia en materia de tributos cedidos polo Estado, aprobado 

polo Decreto lexislativo 1/2011, do 28 de xullo (TRTCG): 

 

“ Nove. Dedución por investimento na adquisición de accións ou participacións 

sociais en entidades novas ou de recente creación.  

1.     Os contribuíntes poderán deducir na cota íntegra autonómica, e cun 

límite de 6.000 euros, o 30 % das cantidades investidas durante o exercicio 

na adquisición de accións ou participacións sociais como consecuencia de 

acordos de constitución de sociedades ou de ampliación de capital en 

sociedades anónimas, limitadas, sociedades laborais e cooperativas, sempre 

que se cumpran os seguintes requisitos: 

a)   A participación do contribuínte, computada xunto coas do cónxuxe ou das 

persoas unidas por razón de parentesco, en liña directa ou colateral, por 

consanguinidade ou afinidade ata o terceiro grao incluído, non pode ser 

superior ao 40 % nin inferior ao 1 % do capital social da sociedade obxecto 

do investimento ou dos seus dereitos de voto en ningún momento e 

durante os tres anos seguintes á constitución ou ampliación. O límite 

máximo de participación no capital social non se aplicará no caso de 

sociedades laborais ou cooperativas compostas unicamente por dúas 

persoas socias, mentres se manteña esta circunstancia. 

b) A entidade na que hai que materializar o investimento debe cumprir os 

seguintes requisitos: 

1. Debe ter o domicilio social e fiscal en Galicia e mantelo durante os tres 

anos seguintes á constitución ou ampliación. 

2. Debe desempeñar unha actividade económica durante os tres anos 

seguintes á constitución ou ampliación. Para tal efecto, non debe ter 

por actividade principal a xestión dun patrimonio mobiliario ou 

inmobiliario, de acordo co disposto no artigo 4.8º.Dous.a) da Lei 

19/1991, de 6 de xuño, do imposto sobre o patrimonio. 

3. Debe contar, como mínimo, cunha persoa ocupada con contrato 

laboral e a xornada completa, dada de alta no réxime xeral da 

Seguridade Social e con residencia habitual en Galicia, durante os tres 

anos seguintes á constitución ou ampliación. 

4.  No caso de que o investimento se realizase mediante unha ampliación 

de capital, a sociedade mercantil debeu ser constituída nos tres anos 

anteriores á data desta ampliación, sempre que, ademais, durante os 

vinte e catro meses seguintes á data do inicio do período impositivo do 

imposto sobre sociedades en que se realizase a ampliación o seu cadro 

de persoal medio con residencia habitual en Galicia se incrementase, 

polo menos, nunha persoa con respecto ao cadro de persoal medio con 

residencia habitual en Galicia nos doce meses anteriores e que o 

devandito incremento se manteña durante un período adicional 

doutros vinte e catro meses. 

Para o cálculo do cadro de persoal medio total da empresa e do seu 

incremento, tomaranse as persoas empregadas, nos termos en que 

dispoña a lexislación laboral, tendo en conta a xornada contratada en 

relación coa xornada completa. 

c) As operacións nas que sexa aplicable a dedución deben formalizarse en 

escritura pública, na cal debe especificarse a identidade dos investidores 

e o importe do investimento respectivo. 

d) As participacións adquiridas deben manterse no patrimonio do 

contribuínte durante un período mínimo de tres anos, seguintes á 

constitución ou ampliación. 

2. A dedución regulada no número 1 poderá incrementarse nun 15 % 

adicional, cun límite de 9.000 euros, cando, ademais de cumprir os requisitos 

do devandito número, se dea unha das seguintes circunstancias: 

a) A adquisición de accións ou participacións sociais como consecuencia de 

acordos de constitución de sociedades ou de ampliación de capital, cando 

se trate de sociedades anónimas, limitadas, sociedades laborais e 

cooperativas que acrediten ser pequenas e medianas empresas 

innovadoras, de acordo co disposto na Orde ECC/1087/2015, do 5 de xuño, 

pola que se regula a obtención do selo de pequena e mediana empresa 

innovadora e se crea e regula o Rexistro da Pequena e Mediana Empresa 

Innovadora. 

b) A adquisición de accións ou participacións sociais como consecuencia de 

acordos de constitución de sociedades ou de ampliación de capital, cando 

se realice en sociedades anónimas, limitadas, sociedades laborais e 

cooperativas que acrediten ser sociedades promotoras dun proxecto 

empresarial que accedese á obtención de cualificación como iniciativa de 

emprego de base tecnolóxica, de conformidade co disposto no Decreto 

56/2007, do 15 de marzo, polo que se establece un programa de apoio ás 

iniciativas de emprego de base tecnolóxica (IEBT), mediante a inscrición 

da iniciativa no Rexistro administrativo de Iniciativas Empresariais de Base 

Tecnolóxica. 

c) A adquisición de accións ou participacións sociais como consecuencia de 

acordos de constitución de sociedades ou de ampliación de capital, cando 

se realice en sociedades anónimas, limitadas, sociedades laborais e 

cooperativas participadas por universidades ou organismos de 

investigación.” (...) 

 

 



5 
V0005-22 

2. Artigo 23 do TRTCG: 

 

“Un. Os beneficios fiscais que dependan do cumprimento polo contribuínte de 

calquera requisito nun momento posterior á devindicación non se aplicarán 

de oficio, deberán solicitarse expresamente polo contribuínte no período 

regulamentario de presentación da declaración do imposto, e practicaranse 

os devanditos beneficios fiscais na correspondente autoliquidación. 

No caso de declaración extemporánea sen requirimento previo, a solicitude 

deberá realizarse na presentación da declaración, e practicaranse os 

devanditos beneficios fiscais na correspondente autoliquidación. 

No suposto de que na autoliquidación presentada non se aplicasen os citados 

beneficios fiscais, non poderá rectificarse con posterioridade en canto á 

aplicación do beneficio fiscal, agás que a solicitude de rectificación se 

presentase no período regulamentario de declaración. 

A falta de solicitude do beneficio fiscal dentro do prazo regulamentario de 

declaración ou a falta da súa aplicación na autoliquidación entenderase como 

unha renuncia á súa aplicación. 

Dous. En caso de incumprimento dos requisitos que haxa que cumprir con 

posterioridade ao devengo do imposto, deberá ingresarse a cantidade 

derivada do beneficio fiscal xunto cos xuros de mora. Para estes efectos, o 

suxeito pasivo deberá practicar a correspondente autoliquidación e 

presentala no prazo sinalado na norma que regula o beneficio fiscal, contado 

desde o momento en que se incumpran os requisitos. Cando a norma que 

regula o beneficio fiscal non estableza un prazo, o ingreso e a presentación 

da autoliquidación faranse dentro do prazo regulamentario de declaración 

establecido nas normas reguladoras de cada tributo.” 

Con base nas disposicións citadas, e acerca da consulta formulada infórmolle 

que:  

 

Da redacción da norma (artigo 5. Nove do TRTCG), previamente reproducido, 

despréndese que os requisitos para poder aplicar a dedución citada no caso 

exposto (constitución dunha sociedade) son os seguintes, sendo 

imprescindible que todos eles cúmpranse desde o momento da constitución 

da sociedade: 

1) A participación do contribuínte, computada xunto coas do cónxuxe ou 

persoas unidas por razón de parentesco, en liña directa ou colateral, por 

consanguinidade ou afinidade ata o terceiro grao incluído, non pode ser 

superior ao 40% nin inferior ao 1% do capital social da sociedade obxecto do 

investimento ou dos seus dereitos de voto en ningún momento e durante os 

tres anos seguintes á constitución. 

2) A entidade debe ter o domicilio social e fiscal en Galicia e mantelo 

durante os tres anos seguintes á constitución. 

3) A entidade debe desempeñar unha actividade económica durante os 

tres anos seguintes á constitución. Para ese efecto, non ha de ter por 

actividade principal a xestión dun patrimonio mobiliario ou inmobiliario. 

4) A entidade debe contar, como mínimo, cunha persoa ocupada con 

contrato laboral e a xornada completa, dada de alta no réxime xeral da 

Seguridade Social e con residencia habitual en Galicia, durante os tres anos 

seguintes á constitución. 

5) As operacións en que sexa de aplicación a dedución deben formalizarse 

en escritura pública, na cal ha de especificarse a identidade dos investidores e 

o importe do investimento respectivo. 

6) As participacións adquiridas deben manterse no patrimonio do 

contribuínte durante un período mínimo de tres anos seguintes á constitución. 

Sen entrar a valorar o resto de requisitos, da información facilitada pola 

consultante conclúese que dita sociedade non conta cun traballador a xornada 

completa ata o ano seguinte á súa constitución, consonte o disposto no punto 

4 anterior. 

 

Por tanto, ao non cumprir todos os requisitos establecidos no artigo 5. Nove 

do TRTCG, non poderá aplicarse a dedución por investimento na adquisición 

de accións ou participacións sociais en entidades novas ou de recente creación. 

O que lle comunico a Vde. con efectos vinculantes, conforme ao disposto no 

apartado 1 do artigo 89 da Lei 58/2003, do 17 de decembro, Xeral Tributaria. 

 

 


